
Prezident İlham Əliyev Praqada Azərbaycan  

televiziya kanallarına müsahibə verib
Azərbaycan Respublikasının Prezidenti İlham Əliyev oktyabrın 

6-da Praqada Azərbaycan televiziya kanallarına müsahibə 
verib. AZƏRTAC müsahibəni təqdim edir. 

Prezident İlham Əliyev: Buyurun, 
eşidirəm sizi. 

– Cənab Prezident, ilk növbədə, 
bizə vaxt ayırdığınıza görə 
minnətdarlığımızı ifadə edirik. Bu 
gün kifayət qədər sıx qrafikiniz var 
idi. İlk görüş Avropa İttifaqı Şurasının  
Prezidenti Şarl Mişellə oldu. Sülhə 
doğru daha bir addımın atılması 
üçün son görüş də onun vasitəçiliyi 
ilə keçirildi. Daha da yaxınlaşa bili-
rikmi və bu prosesdə Avropa İttifaqı-
nın, şəxsən Şarl Mişelin rolunu necə 
qiymətləndirirsiniz?

– Ümid edirəm ki, biz sülhə yavaş-
yavaş yaxınlaşırıq və Şarl Mişelin də 
bu sahədəki fəaliyyətini mən yüksək 
qiymətləndirirəm. Çünki bildiyiniz kimi, 
Brüsseldə bir neçə dəfə üçtərəfli görüş 
keçirilmişdir və hər dəfə biz sülhə daha 
da yaxınlaşırıq. Bu dördtərəfli görüş Şarl 
Mişel və Emmanuel Makron tərəfindən 
təşkil edilmişdir və bu görüş zamanı 
da önəmli məsələlər müzakirə olunub. 
Hesab edirəm ki, bu görüşün də sülh 
müqaviləsinə çatmaq üçün önəmi olacaq. 

Hələ ki, təmaslar davam edir. Biz 
danışdıq ki, şam yeməyindən sonra 
yenə də bir araya gələk. Hər halda, sülh 
prosesinə artıq təkan verildi. Bildiyiniz 
kimi, Azərbaycan və Ermənistan xarici 
işlər nazirləri ilk görüşü keçirdilər və bi-
zim fikrimizcə, bunun ardı kəsilməməlidir. 
Tezliklə nazirlər ikinci dəfə görüşməlidirlər 
və biz təklif etdik ki, ondan sonra hər iki 
ölkənin işçi qrupları da bir araya gəlsinlər, 
bəlkə də bir görüş kimi yox, bir neçə gün 
ərzində sülh müqaviləsinin mətninin ha-
zırlanması ilə məşğul olsunlar. Yəni bi-
zim niyyətimiz bundan ibarətdir. Hesab 
edirəm Praqa görüşləri – həm bu gün 
səhər Şarl Mişellə bir saat yarım görüş 
keçirdik, bir çox məsələləri müzakirə et-
dik və indiki görüş, axşam keçiriləcək 
görüş də bir məqsədi güdür ki, tezliklə 
Ermənistanla Azərbaycan arasında sülh 
müqaviləsi imzalansın. 

– Cənab Prezident, Azərbaycanın 
bu tədbirə dəvət olunması ölkəmizin 
Avropa üçün artan əhəmiyyətini bir 
daha vurğuladı. Bəs, Azərbaycan–
Avropa İttifaqı münasibətləri yaxın 
gələcəkdə hansı istiqamətlərdə inkişaf 
edə bilər? 

– Bir sıra istiqamətlər üzrə çox 
fəal əməkdaşlıq aparılır, əlbəttə ki, ilk 
növbədə, enerji sahəsində. Buna misal 
olaraq, bu ilin iyul ayında Avropa Komis-
siyasının Prezidenti ilə Bakıda imzalan-
mış Anlaşma Memorandumunu qeyd edə 
bilərəm. Bu gün Azərbaycanın enerji re-
surslarına Avropada daha böyük tələbat 
var. Bizim tərəfimizdən həyata keçirilmiş 
layihələrin əhəmiyyəti bu gün özünü daha 
da büruzə verir. 

Digər istiqamətlər, əlbəttə ki, siya-
si dialoq. Avropa İttifaqı bizim üçün çox 
önəmli tərəfdaşdır və yeni saziş üzərində 
iş aparılır. Sazişin böyük əksəriyyəti ar-
tıq razılaşdırılmışdır və qalan məsələlər 
o qədər də böyük prinsipial xarakter da-
şımır. Nəqliyyat sahəsində əməkdaşlıq 
üçün yeni imkanlar yaradılıb. Çünki 
Azərbaycanın coğrafi vəziyyəti və müa-
sir nəqliyyat infrastrukturu Avropa üçün 
də çox önəmlidir. Həm Şərq–Qərb, həm 
də Şimal–Cənub nəqliyyat dəhlizlərini 

nəzərdə tuturam. Avropa İttifaqı ölkələri 
bizim əsas ticarət tərəfdaşlarımızdır. 
Azərbaycanın geosiyasi məkanda artan 
rolu, əlbəttə, iqtisadi sahədə də, sərmayə 
qoyuluşu sahəsində də özünü göstərir. 
Yəni bir çox sahələr üzrə – əlbəttə ki, 
təhsil, humanitar sahə çox önəmlidir. 
Mən deyə bilərəm ki, son aylar ərzində 
Avropa İttifaqı ilə Azərbaycan arasında 
həm təmasların sayı kəskin artıb, eyni 
zamanda, mahiyyət də yeni müstəviyə 
çıxıb və qarşılıqlı etimad artıb. Mən bunu 
çox yüksək qiymətləndirirəm. 

O ki qaldı, Azərbaycanın bu tədbirə 
Avropa tərəfindən dəvət edilməsinə, 
bunu, əlbəttə, biz yüksək qiymətləndiririk. 
Bu, yeni platformadır, müzakirələr təzə 
başlayıb. Hələ ki, bu təşəbbüsün gələcəyi 
ilə bağlı dəqiq bir şey demək mümkün 
deyil. Amma hər halda, Azərbaycanı həm 
Avropa İttifaqı tərəfindən, həm də tədbirin 
ev sahibi – Çexiya tərəfindən bu Avropa 
ailəsinə dəvət etmələri deməyə əsas 
verir ki, bizim əlaqələrimizin çox gözəl 
perspektivləri vardır. 

– Cənab Prezident, ener-
ji məsələsinə toxundunuz. Bu 
gün ölkəmizin Avropanın ener-
ji təhlükəsizliyində rolunu necə 
qiymətləndirirsiniz? Mövcud geosiya-
si vəziyyətdə Azərbaycan qazı Avropa-
ya nə vəd verir və qazın həcmini artır-
mağımız üçün Avropa hansı addımlar 
atmalıdır?

– Deyə bilərəm ki, burada da çox 
dəqiq və açıq gündəlik var. Çünki biz öz 
enerji layihələrimizi uzun illərdir icra edi-
rik. Sadəcə, indiki dünyada mövcud olan 
geosiyasi vəziyyət bizim resurslarımı-
za tələbatı kəskin artırmışdır. Əgər belə 
demək mümkündürsə, tale elə gətirdi ki, 
bizim bütün layihələrimiz hazır olan vaxt-
da Avropada qaza olan tələbat daha da 
artdı. Bu yaxınlarda Bolqarıstanda Yuna-
nıstan–Bolqarıstan İnterkonnektorunun 
açılış mərasimində də mən bu barədə 
məlumat verdim ki, biz ötən il qaz ixra-
catımızı əvvəlki ilə nisbətən 40 faiz ar-
tırmışıq. Bu il təxminən 30-40  faiz artı-
racağıq. Əlbəttə ki, bu, böyük sərmayə 
tələb edir və biz buna getməyə hazırıq 
və buna gedirik. Ona görə Avropa İttifa-
qı ilə imzalanmış Memoranduma əsasən 
növbəti illərdə biz Avropaya qaz ixracatı-
nı ən azı iki dəfə artırmağı planlaşdırırıq. 
Yəni əgər keçən il bu, 9 milyard kubmetr 
idisə, deməli, 2027-ci ildə bu ən azı 18 
milyard kubmetr olacaq, bəlkə də çox. 
İndi yeni qaz yataqları istismara düşür, 
mövcud qaz yataqlarından hasilat artı-
rılacaq. Eyni zamanda, Azərbaycanda 
bərpaolunan enerji növlərindən istifadə 
olunması böyük həcmdə təbii qaz ehtiyatı 
yaradacaq. Həmçinin enerji təsərrüfatının 
səmərəliliyinin artırılması nəticəsində 
itkilər müəyyən dərəcədə ixtisar ediləcək, 
yəni biz bu qədər itkilərlə üzləşməyəcəyik. 
Ona görə bu gün mümkün olan qaz ix-
rac potensialımızı təsəvvür etmək bir 
qədər çətindir, çünki daha da çox ola 
bilər. Biz, əlbəttə ki, çox təvazökarcasına 
bu rəqəmləri səsləndiririk. O rəqəmləri 
səsləndiririk ki, onların həyata keçməsinə 
tam əminik. Amma əminəm ki, daha çox 
olacaq. Bizim həm qazımız, həm nefti-
miz, eyni zamanda, elektrik enerjimiz də 
Avropa qitəsinə ixrac ediləcəkdir. Buna 

nail olmaq üçün indi konkret proqram-
lar işlənib hazırlanır, bəlkə də bu haq-
da danışmaq bir qədər tezdir. Amma 
ümid edirəm ki, yaxın 6–7 ay ərzində 
bu sahədə də çox ciddi irəliləyiş olacaq. 
Ona görə Azərbaycan Avropa üçün və 
təkcə Avropa üçün yox, dünya üçün çox 
önəmli, strateji enerji tərəfdaşı olacaqdır. 

– Cənab Prezident, Ermənistanın 
baş naziri Nikol Paşinyan ilə görü-
şün detalları barədə də öyrənmək 
istərdik. Nəzərə alsaq ki, Azərbaycan 
ərazisində hələ də qanunsuz erməni 
silahlı birləşmələri mövcuddur, 
digər tərəfdən isə Azərbaycan üçün 
əsas prioritet mina təhlükəsizliyi 
məsələsidir. Ermənistan isə hələ də 
təxribatlar törətməyə davam edir. Gö-
rüş çərçivəsində hansı məsələlərə 
toxunuldu və istərdik ki, Siz ətraflı 
şəkildə məlumat verəsiniz.

– Bəli, bu məsələ bütün görüşlərdə 
qaldırılır. Bu gün də Ermənistan baş naziri 
ilə tədbir çərçivəsində ayaqüstü söhbətim 
də olmuşdur, bundan sonra da olacaqdır. 
Ermənistanın bu addımlarının sülhə zərər 
vurması haqqında Azərbaycan tərəfi hər 
dəfə öz sözünü deyir. Bu gün dördtərəfli 
görüşdə də mən qeyd etdim ki, İkin-
ci Qarabağ müharibəsi başa çatandan 
sonra ermənilər tərəfindən ən azı 1400 
mina basdırılıb və bu, bizə qarşı növbəti 
cinayətdir, növbəti terror aktıdır. Onu da 
bildirdim ki, 250-dən çox azərbaycanlı 
müharibədən sonra ya həlak olub, ya da 
ki, ağır yaralanıb. Yəni bizə qarşı erməni 
terroru davam edir və buna son qoyul-
malıdır. Minaların basdırılması yeganə 
cinayət deyil. 

Siz də qeyd etdiniz ki, bu günə qədər 
erməni silahlı birləşmələri bizim torpa-
ğımızdan çıxarılmayıb. Biz bunu tələb 
edirik. Düzdür, onların bir qismi çıxarı-
lıb, amma hələ də onlar torpağımızda 

mövcuddur və ümid edirəm ki, buna da 
son qoyulacaq. Çünki bir şeyi artıq bü-
tün dünya ictimaiyyəti açıq dərk edir ki, 
Qarabağ Azərbaycandır! Bunu biz hər 
dəfə deyirdik, işğal dövründə, müharibə 
dövründə, müharibədən sonra. Bu gün 
dünya birliyi bu həqiqəti artıq nəinki 
dərk edir, həm də bunu tələffüz edir. 
Qarabağda yaşayan ermənilər, – mən 
bunu dünən Ağdamda demişəm, – bizim 
vətəndaşlarımızdır və onların taleyini, 
onların gələcək həyatını biz hər hansı bir 
ölkə ilə müzakirə etmək fikrində deyilik, 
o cümlədən, Ermənistanla. Bu, bizim da-
xili işimizdir və Azərbaycan vətəndaşları 
hansı hüquqlara malikdirlərsə, ermənilər 
də o hüquqlara malik olacaqlar. Hər hal-
da, əmin ola bilərlər ki, onların yaşayışı, 
Azərbaycan cəmiyyətinə inteqrasiya edil-
miş yaşayışı indiki yaşayışdan qat-qat 
yaxşı olacaqdır.

– Cənab Prezident, Ermənistanın 
baş naziri Nikol Paşinyanla görüş 
barədə danışarkən, növbəti belə görü-
şün noyabrda keçiriləcəyi elan edildi. 
Artıq gələn ay sülh müqaviləsi bağla-
na bilərmi, ümumiyyətlə, bu sənədin 
razılaşdırılması hansı mərhələdədir? 
Nəqliyyat yollarının açılması barədə 
maddənin bu sənədə daxil olduğunu 
nəzərə alsaq, o, region üçün nə kimi 
əhəmiyyət daşıyır?

– Prinsipcə, hələ bir müddət bun-
dan əvvəl mən demişəm ki, Ermənistan 
tərəfindən xoş məram  olarsa, sülh 
müqaviləsi ilin sonunadək imzalana 
bilər. Vaxt keçir, bizim təşəbbüslər heç 
də asan irəliləmir, xarici işlər nazirlərinin 
birinci görüşü konkret nəticələr verməsə 
də, hesab edirəm ki, bu, müsbət addım-
dır. Düşünürəm ki, yaxın vaxtlarda qərar 
qəbul edilərsə, iki ölkənin işçi qrupları sülh 
müqaviləsinin mətni üzərində işləməyə 
başlayacaqlar, biz ilin sonunadək razı-

laşmaya nail ola bilərik. Deməliyəm ki, 
bizim tərəfdən elan edilən beş prinsiplə 
bağlı heç kimin – nə erməni tərəfinin, nə 
də Avropa İttifaqının heç bir sualı yoxdur. 
Bu gün Fransa Prezidenti ilə görüş zama-
nı mən gördüm ki, bu beş prinsip qəbul 
edilir. Bu, təbiidir, çünki biz yeni heç nə 
icad etməmişik. Bu, münasibətləri nor-
mallaşdırmaq istəyən dövlətlər arasında 
münasibətlərə əsaslanan prinsiplərdir. 

Bizim daxili məsələlərə gəlincə, təbii 
ki, sülh müqaviləsində bu barədə söhbət 
gedə bilməz. Qarabağda erməni əhalinin 
həyatının necə qurulacağına gəlincə, 
bu, ayrı məsələdir. Biz xarici siyasət blo-
kumuz çərçivəsində məsləhətləşmələri 
intensivləşdirməyi, eləcə də Qaraba-
ğın erməni əhalisinin nümayəndələri ilə 
qeyri-formal əlaqələri davam etdirməyi 
planlaşdırırıq. Deməliyəm ki, belə 
əlaqələr artıq müəyyən müddətdir ki, 
aparılır. Düşünürəm ki, bu, hələ Rusiya 
sülhməramlı kontingentinin məsuliyyət  
zonasında yaşayan əsas əhali ilə 
tam anlayışa gətirib çıxaracaq. Çünki 
Azərbaycan cəmiyyətinə inteqrasiya-
nın, sadəcə, başqa yolu yoxdur. Əgər 
kim hesab edirsə ki, onlara Azərbaycan 
vətəndaşı kimi yaşamaq lazımdır, 
fikrimcə, onlar peşman olmayacaq-
lar. Amma əgər bu, hansı səbəblərdən 
kiməsə münasib deyilsə, onlar özləri 
üçün başqa yaşayış yeri seçə bilərlər. 

Buna görə də sülh müqaviləsinin beş 
prinsipi mümkün qədər tez paraflanma-
lıdır, sülh müqaviləsinin mətni üzərində 
iş bu prinsiplər əsasında başlamalıdır. 
Əminəm ki, buna tez nail olmaq müm-
kündür. Çünki hesab etmirəm ki, bu, han-
sısa çoxcildlik olmalıdır, bu, beynəlxalq 
hüquq, beynəlxalq təcrübə çərçivəsində 
parametrləri müəyyən edən bir neçə 
maddədən ibarət yetərincə yığcam 
sənəd olmalıdır. Bununla biz müharibə, 

düşmənçilik səhifəsini qapadacağıq. 
Əlbəttə ki, kommunikasiyaların açılma-
sı – bu, mümkün sülh müqaviləsinin 
hissəsi deyil, bu, mahiyyətcə artıq olmalı 
idi. Ona görə ki, bu, Ermənistanın 2020-
ci il noyabrın 10-da götürdüyü, amma 
yerinə yetirmədiyi öhdəlikdir. Bu gün 
mən Ermənistanın baş nazirinə yenə də 
müraciət edəndə ki, nəhayət, bizə avto-
mobil yolu üçün marşrut verin, təəssüflər 
olsun, yenə də cavab ala bilmədim. Bu 
hətta gülməli də deyil, çünki orada o 
qədər də böyük sahə yoxdur. Hamı bilir 
ki, dəmir yolu və avtomobil yolu haradan 
keçməlidir. Bizə Naxçıvana könüllü ola-
raq keçid verilməməsi anlaşılan deyil. Öz 
öhdəliyini pozmaq, əlbəttə, son dərəcə 
biabırçı faktdır. Lakin biz hələ səbir edi-
rik, təmkin göstəririk. Əminəm, biz buna 
da nail olacağıq, yaxşı olardı ki, gec de-
yil, tez olsun. Buna görə də bu suallar 
fikrimcə, ölkə rəhbərləri səviyyəsində no-
yabrda planlaşdırılan Brüssel görüşünün 
gündəliyində də, xarici işlər nazirlərinin 
tarixi hələ müəyyən edilməyən görüşündə 
də, bu ay Brüsseldə bizim təklifimizlə 
təşkil olunacaq delimitasiya üzrə 
görüşlərdə də üstünlük təşkil edəcək.

– Cənab Prezident, icazənizlə, 
iki məsələyə görə Sizə bir daha 
təşəkkürümüzü bildirək. Qeyd etdi-
niz ki, bundan sonra da Sizin görü-
şünüz nəzərdə tutulur. Birincisi, sıx 
qrafikinizdə bizə vaxt ayırdığınıza 
görə. İkincisi isə bu gün liderlərin 
birgə fotosu çox geniş yayıldı, sosi-
al şəbəkələrdə çox geniş müzakirə 
olundu və qeyd edildi ki, bizim möv-
qeyimiz mərkəzdə və öndədir. Əslində, 
Azərbaycanın bu mövqeyinə görə də 
bir daha təşəkkür edirik. 

Prezident İlham Əliyev: Mən də 
təşəkkür edirəm. Çox sağ olun. 

Baş Prokurorluq və Xarici İşlər  
Nazirliyi birgə brifinq keçirib

Oktyabrın 6-da Baş Prokurorluqda Ermənistanın silahlı qüvvələri 
və qanunsuz erməni silahlı birləşmələri tərəfindən 1988-ci ildən 
bu günədək Azərbaycana qarşı törədilmiş cinayətlərə dair Baş 
Prokurorluq və Xarici İşlər Nazirliyinin birgə brifinqi keçirilib.

AZƏRTAC xəbər verir ki, brifinqdə Baş 
prokuror Kamran Əliyev, Baş prokurorun 
birinci müavini Elçin Məmmədov, xarici 
işlər nazirinin müavini Elnur Məmmədov, 
Baş Prokurorluğun və Hərbi Proku-
rorluğun əməkdaşları, xarici ölkələrin 
Azərbaycandakı səfirləri, yerli və xarici 
media nümayəndələri iştirak ediblər.

Brifinqdə Baş prokuror Kamran 
Əliyev qeyd edib ki, 1988-ci ilin fevralın-
dan etibarən Ermənistanın Azərbaycana 
ərazi iddiaları və hərbi müdaxiləsi 
nəticəsində son 34 il ərzində xalqımıza və 
vətəndaşlarımıza qarşı çoxsaylı sülh və 
insanlıq əleyhinə və müharibə cinayətləri 
törədilib. Bu cinayətlərin hər biri proku-
rorluq orqanları tərəfindən araşdırılıb, 
Cinayət Məcəlləsinin müxtəlif maddələri 
ilə cinayət işləri başlanılıb, sübutlar top-
lanılıb, cinayət törətmiş şəxslərin bir 
qismi müəyyən edilməklə məhkəmə 
məsuliyyətinə verilib, barələrində ədalətli 
məhkəmə hökmləri çıxarılıb. Eyni za-
manda, cinayət törətmiş bir sıra şəxslər 
barəsində cinayət məsuliyyətinə cəlb 
etmə haqqında qərarlar qəbul edilməklə 

onların beynəlxalq axtarışa verilməsi 
təmin edilib. Həmin şəxslərin müəyyən 
edilərək məsuliyyətə cəlb olunmaları 
istiqamətində ardıcıl işlərin görülməsi da-
vam etdirilir.

 1994-cü ildə Bişkekdə atəşkəs pro-
tokolu imzalandıqdan sonra ermənilərin 
cinayət hadisələrini tamamilə başqa üsul 
və vasitələrdən istifadə etməklə həyata 
keçirdiyini söyləyən Kamran Əliyev deyib: 
“Azərbaycanın işğal edilmiş ərazilərində 
iqtisadi və ekoloji xarakterli cinayətlər 
törədilib. Həmin bu cinayətlər silsiləsi 
2020-ci ildə 44 günlük İkinci Qarabağ 
müharibəsi zamanı və bundan sonrakı 
dövrlərdə də davam etdirilib. Otuz illik 
dövrdə bütün bu müharibələr, cinayət 
hadisələri məhz Azərbaycan ərazisində 
baş verib. Ermənistan ərazisində heç bir 
hərbi əməliyyat həyata keçirilməyib. Bura-
da zərərçəkən  tərəf də Azərbaycan olub. 
İşğaldan azad olmuş ərazilərimizə səfər 
edən diplomatik korpusun nümayəndələri 
də ermənilərin Azərbaycan şəhərlərinin, 
kəndlərinin hansı dağıntılara məruz qoy-
duğunun şahidi olublar”.

Bildirib ki, dəfələrlə ermənistanlı 
həmkarı ilə görüşdə bu məsələni qaldı-
rıb: “Təəssüf ki, onlar bundan yayınırlar 
və məsuliyyəti üzərlərindən atmağa ça-
lışırlar. Amma biz bunları tapılan kütləvi 
məzarlıqlarda aşkarlayırıq. Biz bu gün 
hər itkin düşənin iki-üç qohumundan 
DNT nümunələri götürmüşük. Cəsədlər 
aşkarlandıqca, onların şəxsiyyətlərini 
müəyyənləşdirməyə çalışırıq. Artıq onla-
rın bir neçəsinin kimliyi müəyyən edilib. 
Kütləvi məzarlıqlar itkin düşmüş şəxslərin 
sayının azaldılmasında bizə kömək 
edəcək”.

Kütləvi informasiya vasitələri və so-
sial media səhifələrində hərbçilərə dair 
yayılmış videogörüntülər barədə danı-
şan Kamran Əliyev qeyd edib ki, bəzi 
ölkələrin və onların səfirliklərinin bununla 
bağlı birtərəfli mövqe tutması narahatve-
rici haldır. 

Xarici işlər nazirinin müavini Elnur 
Məmmədov deyib ki, Azərbaycan həm 
Birinci Qarabağ müharibəsi, həm atəşkəs 
dövründə, həm də İkinci Qarabağ 
müharibəsində Ermənistanın törətdiyi 
cinayətlərlə bağlı bu ölkənin məsuliyyətə 
cəlb edilməsi ilə bağlı bir sıra beynəlxalq 
məhkəmə instansiyalara müraciət edib. 

Baş prokurorun xüsusi tapşırıq-
lar üzrə böyük köməkçisi İlqar Səfərov 
məlumat verib ki, 1994-cü il 12 may ta-

rixli Bişkek protokolu əsasında tətbiq 
edilən atəşkəsdən sonra 2020-ci ilin 
sentyabradək azərbaycanlı əhaliyə qarşı 
törədilmiş cinayətlərlə bağlı 918 cinayət 
işi başlanıb. Qeyd edilən bu cinayətlərin 
böyük əksəriyyəti çoxsaylı epizodları 
əhatə edir. Atəşkəs dövründə 400 hərbi 
qulluqçu və 31 mülki şəxs qəsdən öldü-
rülüb, 1042 hərbi qulluqçu və 69 mülki 
şəxs qəsdən öldürülməyə cəhd edilib. 
Cinayət işləri üzrə 305 şəxs barəsində 
təqsirləndirilən şəxs qismində cəlb edilmə 
haqqında, habelə qiyabi həbs qətimkan 
tədbirinin seçilməsi barədə qərar qəbul 
edilib. 

Bəzi kütləvi informasiya vasitələri 
və sosial media səhifələrində yayılmış 
Azərbaycanın hərbi qulluqçularının döyüş 
əməliyyatları zamanı həlak olmuş erməni 
hərbçilərinin meyitləri üzərində təhqiredici 
hərəkətlər etmələrini, habelə əsir götü-
rülmüş erməni hərbçiləri ilə qeyri-insa-
ni rəftarını əks etdirən videogörüntülər 
Baş Prokurorluq və Hərbi Prokurorluq 
tərəfindən təhlil edilərək öyrənilib, bəzi 
videoçarxların saxta olması müəyyən 
edilsə də, bəzilərinin doğru olmasına və 
reallığı əks etdirməsinə ciddi şübhələr 
yaranıb.

Sonda yerli və xarici media 
nümayəndələrinin sualları cavablandırı-
lıb.

AZƏRBAYCAN RESPUBLİKASI 
NAZİRLƏR KABİNETİNİN QƏRARI

№384                                                             Bakı şəhəri,  5 oktyabr 2022-ci il

“Azərbaycan Respublikası Nazirlər 
Kabinetinin Yol hərəkəti təhlükəsizliyi 
Komissiyası haqqında” Azərbaycan 
Respublikası Nazirlər Kabinetinin 1994-
cü il 3 mart tarixli 93 nömrəli Qərarında 
dəyişiklik edilməsi barədə

Azərbaycan Respublikası Konstitu-
siyasının 119-cu maddəsinin səkkizinci 
abzasını rəhbər tutaraq, Azərbaycan Res-
publikasının Nazirlər Kabineti qərara alır:

“Azərbaycan Respublikası Nazirlər 
Kabinetinin Yol hərəkəti təhlükəsizliyi Ko-
missiyası haqqında” Azərbaycan Respub-
likası Nazirlər Kabinetinin 1994-cü il 3 mart 
tarixli 93 nömrəli Qərarında (Azərbaycan 
Respublikasının Qanunvericilik Toplusu, 
1999, № 8, maddə 524; 2012, № 2, maddə 
187; 2016, № 2 (II kitab), maddə 372, № 
6, maddə 1213; 2018, № 3, maddə 611, 
№ 4, maddə 792, № 5, maddə 1116, № 
10, maddə 2143; 2019, № 8, maddə 1479, 
№ 12, maddə 2050; 2020, № 12 (V kitab), 
maddə 1586; 2022, № 4, maddələr 379, 
390; Azərbaycan Respublikası Nazirlər 
Kabinetinin 1995-ci il 24 aprel tarixli 91 
nömrəli Qərarı) aşağıdakı dəyişikliklər 
edilsin:

1. Adında “Azərbaycan Respubli-
kası Nazirlər Kabinetinin Yol hərəkəti 

təhlükəsizliyi Komissiyası” sözləri 
“Azərbaycan Respublikası Nazirlər Kabine-
tinin Yol hərəkətinin təşkili, tənzimlənməsi 
və təhlükəsizliyi üzrə Komissiyası” sözləri 
ilə əvəz edilsin.

2.	 2-ci hissədə “Yol hərəkətinin 
təhlükəsizliyinin təmin edilməsi üzrə 
Respublika Komissiyasının” sözləri 
“Azərbaycan Respublikası Nazirlər Kabine-
tinin Yol hərəkətinin təşkili, tənzimlənməsi 
və təhlükəsizliyi üzrə Komissiyası” sözləri 
ilə əvəz edilsin.

3.	 Həmin Qərarla təsdiq edilmiş 
“Azərbaycan Respublikası Nazirlər Kabi-
netinin Yol Hərəkəti Təhlükəsizliyi Komis-
siyası üzvlərinin Siyahısı”nda aşağıdakı 
dəyişikliklər edilsin:

3.1.	 adı aşağıdakı redaksiyada veril-
sin:

“Azərbaycan Respublikası Nazirlər 
Kabinetinin Yol hərəkətinin təşkili, 
tənzimlənməsi və təhlükəsizliyi üzrə Ko-
missiyasının tərkibi”;

3.2.	 Komissiyanın tərkibi yeni redaksi-
yada təsdiq edilsin (əlavə olunur).

Əli ƏSƏDOV 
Azərbaycan Respublikasının  

Baş naziri

